
Annotatsiya. Ushbu maqolada tasavvuf ta’limotining ontologik, gnoseologik, badiiy va estetik jihatlari tizimli tahlil
qilinadi. Mazkur jihatlar tasavvufiy qarashlarning murakkab va ko‘p qatlamli tizimini namoyon etadi. Ontologik
jihat borliq va ilohiy haqiqatni, gnoseologik jihat bilish va idrok jarayonlarini, mantiqiy jihat esa tasavvufiy
garashlarning tizimli va uzviyligini ifodalaydi. Badiiy va estetik jihatlar esa inson ruhiy kechinmalari orqali
go‘zallik va ilohiy nurni idrok etishga xizmat qilishi haqida falsafiy mulohazalar yuritiladi.

Kirish. IX-XII asrlarda Movarounnahr hududida kechgan Uyg‘onish jarayonlari tarixiy
makon va zamon mezonlari nuqtai nazaridan oz davridan sezilarli darajada ilgarilab ketgan
noyob sivilizatsion hodisa sifatida e’tirof etiladi. Ushbu davr Sharq Uyg‘onishining muhim
markazlaridan biri bo‘lib, jahon ilm-fani taraqqiyoti hamda umumbashariy moddiy va ma’naviy
qadriyatlar tizimining shakllanishi va rivojlanishida muhim ilmiy-paradigmal ahamiyat kasb
etdi.

Movarounnahrda ilm-fan, falsafa, madaniyat va ma'rifatning yuksak darajada
rivojlanishi Markaziy Osiyoda intellektual muhitning shakllanishiga xizmat qilib, ilmiy tafakkur,
ratsional fikrlash va nazariy izlanishlarning keng quloch yoyishiga zamin yaratdi. Aynigsa,
islom dini ta’limotlari, Qur'on ilmlari hamda hadisshunoslik sohasining izchil rivoji mazkur
uyg'onish jarayonining muhim tarkibiy qismi sifatida namoyon bo‘ldi. Natijada, diniy-ilmiy
tafakkur bilan dunyoviy fanlar o‘rtasida uyg‘unlik vujudga kelib, bu holat mintaganing jahon
sivilizatsiyasidagi o‘rnini yanada mustahkamladi.

O’zbekiston Prezidenti Sh.Mirziyoyev ta’kidlaganidek: “Vatanimiz necha yuz yillar
mobaynida buyuk sivilizatsiya va madaniyat markazlaridan biri bo’lgan. Qadimdan diyorimizda
xalqimiz bilan birga turli millat vakillari yelkadosh, ahil va hamjihat bo’lib, tinch va osoyishta
muhitda yashab keladilar. O’zbekistondagi bag‘rikenglik siyosati tufayli hozirgi kunda
yurtimizda yagona oila bo’lib yashayotgan millat va elat vakillariga o’z ona tili, urf-odat va
gadriyatlarini rivojlantirishi uchun barcha sharoitlar yaratilmoqda”. [1;35.]

Tasavvuf ilmi manbalarda feodal tuzum sharoitida yuzaga kelgan ijtimoiy-ma’naviy
norozilik harakati sifatida talqin qilinadi. Xususan, u jamiyatda boylikka haddan tashqari
berilish, moddiy manfaatlarning ustuvor qo‘yilishi hamda insoniy gadr-qimmatning poymol
etilishiga qarshi yo‘naltirilgan g‘oyaviy-axloqiy oqim sifatida shakllangan.

Metodologiya. Mazkur maqolada tasavvuf ta’limotining falsafiy jihatlarini tadqiq
etishda dialektik, tarixiy-falsafiy, qiyosiy va tizimli-tahliliy metodlardan foydalanildi. Tadqiqot
jarayonida tasavvufdagi ontologik, gnoseologik, axloqiy hamda estetik qarashlar o‘zaro uzviy
bog'liq falsafiy tizim sifatida tahlil qilindi. Shuningdek, tasavvufiy matnlar va ramzlarning
mazmunini ochib berishda germenevtik yondashuv qo‘llanildi, bu esa tasavvuf falsafasining
nazariy mohiyatini ilmiy asosda yoritish imkonini berdi.

Muhokama. Tasavvuf o‘zining ilk tarixiy bosqichlaridanoq so’fiylik harakati
namoyandalari tomonidan islom dinining asl mohiyatini va ruhiy sofligini tiklash, ijtimoiy
munosabatlarda adolat va tenglik tamoyillarini garor toptirish, shuningdek, axlog-odob
sohasida dastlabki sodda va kamtarona hayot tarziga qaytishni targ‘ib etuvchi ta’limot sifatida
rivojlandi. Shu jihatdan, tasavvuf nafaqat diniy-mistik oqim, balki jamiyatning axloqiy-ma’naviy
muammolariga javob beruvchi muhim ijtimoiy-falsafiy hodisa sifatida namoyon bo‘ladi. Bu
ilmning barcha musulmon o’lkalarida, jumladan, Markaziy Osiyo hududida keng tarqalishining
sababi uning har bir mamlakatning ijtimoiy taraqqiyotiga xos xususiyatlariga hozirjavoblik
bilan moslashuvi, rasmiy islomga nisbatan soddaligi va xalqchilligidir. U o’zining rivojlanishi
jarayonida muayyan mahalliy xalqlarning urf-odatlari, diniy marosimlari, milliy an’analariga
tezkorlik bilan moslasha bordi va ularni o’zida uddaburonlik bilan aks ettira oldi. [2;231.]

“Mamlakatimizda “o’tgan yillarda xalqimizning ma’naviy merosiga yangicha yondashish
va yangicha fikrlash taqozosi tufayli bizga noma’lum bo’lgan ko’pgina tasavvuf allomalari
bo’lgan yurtdoshlarimizni kashf etdik. Hozirgi real makon va zamonda so’fiylarning ilmiy-
ma'rifiy manbalarini o’rganish uchun yetarli sharoitlar mavjud, ularning go’zallik g‘oyalarini
hayotga tatbiq etmoqdamiz, buyuk zotlarning faoliyatlariga bag‘ishlangan ilmiy-amaliy
anjumanlar o’tkazmoqdamiz”. [3;4.]

Tasavvuf ta’limotining falsafiy jihatlari, xususan uning ontologik, gnoseologik, axloqiy
hamda estetik asoslari so‘’nggi yillarda yosh olimlar tomonidan olib borilgan qator ilmiy
tadqiqotlarda tizimli ravishda o‘rganib kelinmoqda. Bu borada tasavvufni nafaqat diniy-mistik
oqim, balki murakkab falsafiy-tafakkuriy tizim sifatida tahlil qilishga qaratilgan ilmiy
yondashuvlar shakllanganini kuzatish mumkin. Jumladan, Buxoro va Samarqand falsafiy
maktablari, J. Xolmo‘minov, Z.Isoqova, M.Norova, L.Karimova, M.Norqobilov, 0.0‘roqova va
boshqgalarning dissertatsiya ishlari tasavvufning tarixiy, falsafiy, diniy jihatlarini, borliq
haqidagi tasavvurlari, bilish nazariyasi, axloqiy kamolot masalalari hamda estetik qarashlarini
ilmiy asosda yoritib berishi bilan ahamiyatlidir.

Mazkur tadqiqotlarda tasavvufiy tafakkur inson va borliq munosabatini tushuntirishga
garatilgan ontologik qarashlar, hagiqatni idrok etishning ichki-ma’rifiy yo‘llari sifatidagi

gnoseologik yondashuvlar, shuningdek, komil inson konsepsiyasi bilan bog'liq axloqiy
tamoyillar va go‘zallikni ilohiy mohiyat bilan uygun holda talqin etuvchi estetik qarashlar
orqali tahlil etiladi. Bu esa tasavvufni Sharq falsafasining muhim tarkibiy qismi sifatida
baholash imkonini beradi.

Shu bilan birga, Usmon Turar tomonidan yozilgan “Tasavvuf tarixi” asarida tasavvufiy
tafakkur rivojida muhim o‘rin tutgan asosiy manbalar bilan bir qatorda izohlovchi va ikkilamchi
manbalar ham keng qamrovda ko‘rib chiqiladi. Muallif tasavvuf manbalarini tizimlashtirgan
holda “Tabaqoti so‘fiya”, “Manoqib” janridagi asarlar, odob va arkon kitoblari, she’riy tasavvufiy
asarlar, tasavvufiy tafsirlar hamda boshqa yozma yodgorliklarni alohida guruhlarga ajratadi.
Ushbu tasnif tasavvuf manbalarining nihoyatda boy va rang-barang ekanligini, ularning son
jihatidan minglab ekanini ko‘rsatadi. [4;180.]

Tasavvufni falsafiy jihatdan tahlil gilishda dastlab uning ontologik jihatlariga e’tibor
qaratish lozim, tasavvufning ontologik qarashlari borliqg mohiyatini ilohiy birlik g‘oyasi asosida
talqin etishga qaratilgan. Tasavvuf falsafasida mutlaq borliq Alloh taolo sifatida tushuniladi va
mavjudotning barcha shakllari ushbu mutlaq borligning zohiriy tajalliylari deb izohlanadi. Shu
bois tasavvuf ontologiyasi vahdat al-vujud (borligning birligi) va vahdat ash-shuhud (idrokdagi
birlik) konsepsiyalari orqali ifodalanadi.

Tasavvufiy ontologiyada mavjudot mustaqil substansiya sifatida emas, balki ilohiy
haqgiqatning tajalliy shakllari sifatida talgin qilinadi. Inson esa ushbu borliq tizimida alohida
maqomga ega bo‘lib, u mikrokosmos sifatida makrokosmosdagi ilohiy sifatlarning jamlanmasi
hisoblanadi. Aynan shu jihat tasavvufda komil inson g‘oyasining shakllanishiga ontologik asos
bo‘lib xizmat qiladi. Komil inson — borliqdagi ilohiy haqiqatni to‘liq anglay oluvchi va uni oz
vujudida namoyon eta oluvchidir. Shu tariqa, tasavvuf ontologiyasi borligni dualistik qarama-
qarshilikda emas, balki yagona ilohiy manbadan kelib chiqqan yaxlit tizim sifatida tushuntiradi.

Tasavvufning gnoseologik jihatlari esa shundan dalolat beradiki, bilish jarayonini faqat
aql va hissiy tajriba bilan cheklab qo‘yilmaydi. Unda hagiqatni bilishning asosiy yo'li qalbiy-
ma’rifiy idrok hisoblanadi. Tasavvufiy bilish shakllari sifatida ma’rifat, kashf, ilhom va
mushohada tushunchalari muhim o‘rin tutadi. Tasavvufga ko‘ra, aql zohiriy bilimlarni
anglashda zarur vosita bo‘lsa-da, u mutlaq haqiqatni to‘liq idrok etishga qodir emas. Haqiqiy
bilim qalbning poklanishi, nafsni jilovlash va ruhiy kamolot orqali qo‘lga kiritiladi. Shu sababli
tasavvuf gnoseologiyasida bilish axlogiy kamolot bilan chambarchas bog‘liqdir.

Bilish jarayoni shariat - tarigat - ma’rifat - haqiqat bosqichlari orqali amalga oshadi.
Ushbu bosgqichlar insonning tashqi diniy amal va bilimlardan ichki ruhiy idrok va ilohiy
haqiqatni anglash sari bosqgichma-bosqich yuksalishini ifodalaydi. Demak, tasavvuf
gnoseologiyasi bilishni faqat intellektual faoliyat emas, balki butun shaxsning ruhiy-axloqiy
kamoloti jarayoni sifatida talqin qiladi.

Tasavvuf estetikasiga ko’ra, go’zallik ilohiy haqigatning tajallisi sifatida tushuniladi.
Unda go‘zallik tashqi shakl bilan cheklanmay, ichki ma’no va ruhiy mohiyat bilan uyg‘un holda
idrok etiladi. Tasavvufda jamol (go‘zallik) va jalol (ulug'vorlik) tushunchalari estetik
qarashlarning asosiy kategoriyalarini tashkil etadi. Tasavvufiy estetik tafakkurda san’at,
ayniqgsa she’riyat va musiqa, ilohiy haqigatni ramziy obrazlar orqali ifodalash vositasi sifatida
namoyon bo‘ladi. Ishq, visol, hijron, may, soqiy kabi timsollar tasavvufiy she'riyatda estetik
obrazlar bo'lishi bilan birga, chuqur falsafiy-axloqiy mazmunga ega. Bu obrazlar inson ruhining
ilohiy manbaga intilishi va ma’naviy yuksalishini ifodalaydi. Tasavvuf estetikasi, shu tariqa,

axloqiy poklanish va ruhiy kamolot bilan uzviy bog‘langan bo‘lib, go‘zallikni idrok etish
jarayonini insonni komillikka yetaklovchi vosita sifatida baholaydi.

Natijalar. Umuman olganda, tasavvuf ta’limotining ontologik, gnoseologik va estetik
jihatlari o‘zaro uzviy bog‘liq holda yagona falsafiy tizimni tashkil etadi. Ontologik jihatdan
borliq ilohiy birlik asosida tushuntirilsa, gnoseologik jihatdan haqiqatni bilish qalbiy-ma’rifiy
idrok orqali amalga oshadi, estetik jihatdan esa go‘zallik ilohiy haqiqatning ramziy ifodasi
sifatida talqin qgilinadi. Ushbu jihatlar tasavvufni Sharq falsafasi va ma’naviy madaniyatining
muhim tarkibiy gismi sifatida baholash imkonini beradi.

“Tasavvufda bizni gizigtirayotgan narsa uning mohiyati va haqiqati, xalq qalbidan joy
olgan insonparvarlik g‘oyalari, ulug’ adiblarga ilhom bergan Soflik, Haqgiqat, Go’zallik, Kamolot
ideali, shu ideallarga bo’lgan cheksiz muhabbatdir. Hazrat Navoiy ta'riflaganday, tasavvuf xilof-
u ixtilofi bo’lmagan, riyo va manmanlik, da’vo-yu tamani inkor etadigan bir ulug’ ta’limotkim, u
inson ziynati, tiynatini poklovchi obihayotdir”.

Tasavvuf, o'z mohiyatiga ko‘ra, inson tafakkuri va ruhiy olamini qamrab oluvchi yuksak
darajadagi romantik-falsafiy makondir. “Olamni Mutlaq Parvardigorning ijodi deb qarash,
dunyoni Ilohning ko’zgusi deb tushuntirish va barcha go’zalliklar, qudratni Ilohdan deb
hisoblash, borligni romantik ranglarda, shoirona xayoliy surat-timsollar tarzida, ilohiy nurning
porlashidan doimiy harakatda va ijodda deb tasavvur etish — o’zi bir Buyuk Poeziyadir”.
[5;140.] Tasavvufiy dunyogarashda borliq fagat moddiy mavjudliklar majmui emas, balki ilohiy
nur, go‘zallik va qudratning uzluksiz namoyon bo‘lish jarayonidir. Shu ma’noda, barcha
go‘zalliklar, uyg‘unlik va harakat manbai sifatida Allohning mutlaq ijodkorligi e’tirof etiladi.

Tasavvufda olamni idrok etish jarayoni ratsional-analitik tafakkur bilan cheklanmay,
balki badiiy-estetik mushohada, ramziy tasavvur va shoirona xayol orqali amalga oshadi. Borliq
ilohiy nurning porlashi natijasida doimiy harakat va ijod holatida tasavvur qilinadi. Shu bois
tasavvufiy tafakkurda mavjudot statik emas, balki dinamik, ya’ni ilohiy tajallilarning uzluksiz
oqimi sifatida talqin etiladi. Bu holat tasavvuf estetikasi va ontologiyasining o‘zaro uzviy
bogligligini namoyon etadi.

Darhaqiqat, tasavvufiy qarashlarga badiiy-estetik munosabatda yondashish uni
romantika hodisasi sifatida baholash uchun mustahkam falsafiy asos yaratadi. Tasavvuf
romantizmi individual hissiyotlar va subyektiv kechinmalar bilan cheklanib qolmaydi;
aksincha, u inson ruhining mutlaq haqgiqatga intilishi, ilohiy ishq orqali komillikka erishish
jarayonini ifodalaydi. Bu romantizm real borligdan qochish emas, balki borligni ilohiy ma’no
bilan qayta talqin qilish, uni yuksak estetik va axloqiy mezonlar asosida anglashga urinishdir.

Tasavvufiy tafakkurda she’riyat, ramz, timsol va metaforalar muhim gnoseologik vosita
sifatida namoyon bo‘ladi. Ishq, visol, hijron, nur, ko‘zgu, sayr kabi obrazlar tasavvufiy matnlarda
nafaqat estetik bezak, balki chuqur ontologik va ma’rifiy mazmunga ega timsollar sifatida
ishlatiladi. Shu jihatdan, tasavvufni “Buyuk Poeziya” deb atash mumkin, chunki u borligni
nafaqat tushuntiradi, balki uni ruhiy-estetik jihatdan qayta yaratadi. Aytish mumkinki, tasavvuf
romantik olam sifatida ilohiy hagiqatni badiiy-estetik idrok orqali anglashga qaratilgan yuksak
falsafiy tizim bo‘lib, unda ontologiya, gnoseologiya va estetika bir butun holda namoyon bo‘ladi.
Tasavvufiy romantizm insonni ruhiy poklanish, axloqiy kamolot va ilohiy go‘zallikni
mushohada qilish sari yetaklovchi muhim ma’naviy-falsafiy hodisa sifatida qadrlanadi.

Tasavvuf estetikasi inson ruhiy olami va go‘zallikni idrok etish jarayonini o‘rganadi.
Tasavvufiy estetik tajriba bir nechta qatlamdan iborat: mavjudot va uning ilohiy mohiyati, inson

qalbidagi ruhiy mushohada, shuningdek hissiy kechinmalar va badiiy ifodalar. Shu qatlamlar
bir-biri bilan uzviy bogliq bo‘lib, ular orqali inson ruhiy go‘zallik va ma’naviy yuksalish
tajribasini oladi.

Tasavvuf estetikasi doimiy harakat va o‘zgarish jarayoni sifatida namoyon bo‘ladi.
Masalan, she’riyat, ramzlar va timsollar orqali inson ruhining Alloh bilan yaqinlashishi, yangi
ma’naviy holatga erishishi kuzatiladi. Bu jarayon shunchaki tasavvur emas, balki haqiqiy ruhiy
tajriba sifatida qabul qilinadi. Shuningdek, tasavvuf estetikasi ochiq tizim sifatida ishlaydi: u
tashqi olamdan ilhom oladi, ruhiy mushohada orqali o‘zini yangilaydi va yangi badiiy obrazlar
yaratadi. Shu tariqa, tasavvufiy san’at va she’riyat insonning ruhiy kechinmalari va estetik
idrokini boyitadi, yangi ma’no va hislarni uyg‘otadi.

Umuman olganda, tasavvuf estetikasi insonni go‘zallik, ruhiy poklanish va ma’naviy
yuksalish sari yetaklaydi. Bu jarayon ontologik, gnoseologik va estetik jihatlarni birlashtirib,
inson va olamni yagona ruhiy tajriba sifatida tushunishga imkon beradi. Shu sababli tasavvufni
“Buyuk Poeziya” deb atash mumkin, chunki u borligni nafagat tushuntiradi, balki uni his
qilishni o‘rgatadi.

“Tasavvuf bir xil o'xshash falsafiy-diniy oqim bo’lmagan. Tabiat va hayotni
tushuntirishda ilmiy qonunlardan qochish, inson mohiyatini ruhiy-ma’naviy isloh etish, islom
doktrinasini qabul gilingan jihatlariga yangi soz va ovoz jarangini kiritish, bularning barchasi
tasavvuf ogimlarining xususiyatlari edi. Shu bilan birga, arab xalifaligiga O’rta va Yaqin Sharq
xalglarining ma’lum bir ijtimoiy oppozitsiyalari, o’sha davr ilmiy-badiiy tafakkurining ma’lum
bir yutuqlari, qadimgi yunon falsafasini o’rganish so’fizmning boshga yo’nalishlarini ham
yaratadi”.[6;50.]

Shuningdek, tasavvuf o‘zining falsafiy estetik tizimi orqali insonni mavjudotning haqiqiy
mohiyati bilan uyg‘unlashishga chaqiradi. Bu tizimda ilmiy tafakkur va badiiy tasavvur bir-
birini to‘ldiradi, shoirona obrazlar va ramzlar esa inson ruhida ontologik va gnoseologik tajriba
hosil giladi. Shu tariqa, tasavvuf nafaqat diniy ibodat va ruhiy amaliyotlar bilan cheklanmay,
balki insonning ichki olami va dunyoni anglash qobiliyatini boyituvchi murakkab ilmiy-falsafiy
tizim sifatida namoyon bo‘ladi.

Tasavvuf ta’limotida kuzatiladigan bunday ijodiy va falsafiy xilma-xillik, bir tomondan,
insonning ruhiy ehtiyojlariga javob berish, boshqa tomondan esa o‘sha davr jamiyatidagi
ma’'naviy va estetik tendensiyalarni gamrab olish bilan bog‘lig. Shu bilan tasavvufning turli
yo‘nalishlari bir-biridan fargli bo‘lgan garashlar va metodlarni ham oz ichiga olgan holda,
ijjodiy plyuralizmni shakllantiradi. [7;257.]

Bundan tashqari, tasavvufda gadimiy yunon falsafasi, hind va fors ilmiy-ma’rifiy merosi
ham integratsiyalashgan. Bu esa so‘fizmni nafaqat Islom madaniyati doirasida, balki
globallashgan ilmiy-falsafiy kontekstda ham o‘rganish imkonini beradi. Shu tarzda, tasavvufiy
tafakkur inson va olam o‘rtasidagi murakkab o‘zaro bog‘liglikni idrok etishga, estetik tajriba
orqgali ruhiy kamolotga erishishga xizmat qiladi.

Natijada, tasavvuf ogimlari o‘zining falsafiy, estetik va gnoseologik jihatlari bilan o‘sha
davr jamiyatining ruhiy va madaniy hayotini boyitgan, insonni haqiqat, go‘zallik va ma’'naviy
poklanishga yetaklovchi murakkab tizim sifatida shakllangan.

Xulosa. Tasavvuf ta’limotining turli jihatlarini, xususan, ontologik, gnoseologik, badiiy
va estetik qgirralarini o‘rganish, inson tafakkurini chuqurroq tushunishga imkon beradi. Har bir
jihat tasavvufning murakkab va ko‘p qatlamli tizimini ochishga xizmat giladi. Ontologik jihat

tasavvufiy tafakkur orgali borligning mohiyati, inson va olam o‘rtasidagi munosabatlar,
mavjudot va ilohiy hagigatning o‘zaro bog‘ligligi tushuniladi. Shu bilan inson haqiqiylikni idrok
etish, o‘zligini va dunyoni anglash imkoniyatiga ega bo‘ladi. Gnoseologik jihat esa bilish
jarayonini, galb va idrok orqali hagigatni anglash yo‘lini o‘rganadi. Tasavvufda bilish fagat aqliy
tafakkur bilan cheklanmaydi, balki ruhiy mushohada, ma’rifiy tajriba va ilohiy ilhom orqali ham
amalga oshadi. Bu jihat insonni ma’naviy poklanish va ichki kamolotga yetaklaydi. Badiiy va
estetik jihatlar tasavvufni inson ruhiy olamida go‘zallik, ilohiy nur va she’riyat orqali idrok
etishga imkon beradi. Tasavvufiy san’at, ramzlar, timsollar va she’riyat insonning ichki
kechinmalari bilan uyg‘unlashib, ruhiy va hissiy tajribani boyitadi. Shu bilan u insonni faqat
tushunishga emas, balki his qilish va hisobot berishga undaydi.

Umuman olganda, tasavvufning bu jihatlarini o‘rganish insonning ruhiy va ma’naviy
rivojlanishini, estetik idrokini, bilim va tafakkur qobiliyatini kengaytiradi. Bu nafagat shaxsiy
rivojlanishga, balki jamiyatning ma’naviy va madaniy boyligiga ham hissa qo‘shadi. Shu tariqa,
tasavvufiy tadqiqotlar orqali biz borlig, inson va go‘zallik haqidagi fundamental haqiqatlarni
chuqurroq anglashga erishamiz.

